
        
            
                
            
        

    
	Воле ШОИЙНКА

	 

	ӨНГӨРСӨН ҮЕ ӨНӨӨГӨӨ ТОЛЬДОХ ЁСТОЙ

	 

	“НЭПКО ПАБЛИШИНГ” Улаанбаатар хотноо 2010 онд эрхлэн хэвлүүлсэн “НОБЕЛИЙН ШАГНАЛТНУУДЫН АЙЛДВАР” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨНГӨРСӨН ҮЕ ӨНӨӨГӨӨ ТОЛЬДОХ ЁСТОЙ

	Лондон хотын театрын тайзнаа үзэгчдэд ээлжит жүжиг тоглож байх үед тайзны нь ард жүжгийн зохиолд байгаагүй нэгэн сонин хэрэг явдал гарсан. Юу болсон бэ гэвэл: нэг жүжигчин өөрт оногдсон дүрээ тайзнаа гарч тоглохоос татгалзсан байна. Тоглолтыг түр зогсоогоод, хамт тоглогч жүжигчин түүнийг ятгаж тайзанд гаргахыг оролдсон боловч тэр бээр гөжүүдлэн толгой сэгсчсээр байв. Тэгээд бяцхан ноцолдоон болж. Тоглохоос татгалзсан жүжигчнийг үзэгчдийн өмнө тайзны гэрэлд гэнэт гаргачихвал тэр тоглохоос өөр аргагүй болно гэж хамт тоглогч жүжигчин бодоод түүнийг тайз руу огцом түлхэж гаргах гэж оролджээ. Гэвч оролдлого бүтэлгүйтэж хоёр жүжигчин нэгэн зуур барилцан авсан байна. Тэр ноцолдоон үзэгчдийн зарим хэсэгт ил байсан болохоор тоглохыг хүсээгүй жүжигчин ихэд цочирдон тэвджээ.

	Тэрхүү жүжиг өвөрмөц маягийн чөлөөт тоглолт байсныг тайлбарлах нь зүйтэй байх. Жүжигчид нь жүжгийн агуулгын хүрээнд дураараа тоглох, үзэмжээрээ жүжгийн аль ч хэсгийг зогсоох, давтан тоглох, үзэгчдийг тайзнаа урьж тоглуулах, үзэгчдийн өмнө хувцсаа солих зэрэг боломжтой байсан юм. Иймд тоглох хүсэлгүй байсан жүжигчнийг тайзнаа гаргаж тоглуулах оролдлогоо жүжиглэн харуулах боломжтой байсны учир ийм оролдлогыг дуртайяа хийсэн болно. Тоглох хүсэлгүй байсан жүжигчин жүжгийн маргаантай хэсэг эхлэхээс өмнө тайзнаас явсан. Тэр бээр жүжгийн давтлагын үед ч жүжгийн тэр хэсэгт оролцохгүй гэдгээ мэдэгдэж байсан юм. Эцсийн эцэст тэр бээр зорьсондоо хүрсэн боловч тэрхүү хэрэг явдал гарснаас хойш үүнээс үүдэн хэдэн долоо хоногийн турш сэтгэлийн тав алджээ.

	Тэр бээр хамтран ажиллаж байгаа зохиолч, жүжигчид болон өөрийнх нь хооронд үүссэн үзэл санааны зөрөлдөөний учир шалтгааныг тайлж олох шаардлагатай тулгарав. Нэг талаар, тэр бээр бодит байдлыг байгаагаар нь хүлээн авч чадахгүй, бүрэг, ичимтгий мэт сэтгэгдэл төрүүлсэн үнэн байдалд балмагдан, сэтгэлийн хөдөлгөөн нь мэргэжлийн ажилд нь саад болж байгаа мэт харагдсандаа бухимдаж байв. Тийм биш гэдгийг өөрөө сайн мэднэ. Үнэндээ бол, маш энгийн шалтгаантай байсан юм. Тэр бээр жүжгийн үйл явдлын талаар хамтран зүтгэгч нартайгаа улс төрийн ижил байр суурьтай байсан нь гарцаагүй үнэн боловч жигшүүрт үйл явдлыг дүрслэн харуулахад хэрэглэсэн аргыг зохисгүй гэж үзсэнээс хүмүүнлэг бус явдлын хариуцлагыг хамтран үүрэх учиртай үзэгчдийн өмнө тайзан дээр гарах нь түүний хувьд боломжгүй байжээ.

	Одоо зарим нууцыг тайлж, тэрхүү хэрэг явдлын талаар тодруулж яръя. Уг хэрэг явдал 1958 онд Лондоны Хатан хааны театрт болсон юм. Туршилтын журмаар жүжиг тоглодог нэгэн ням гарагийн үдэш л дээ. Туршилтын жүжиг тоглож байх санаачилгыг тус театрын гайхамшигт захирал менежер Жорж Дэвин гаргасан бөгөөд түүний бүтээлч зүтгэл тэр үеийн Британийн театрыг үндсээр нь өөрчлөн шинэчилж, Жон Осборн, Н. Ф. Симпсон, Эдвард Бонд, Арнольд Вескер, Харольд Пинтер, Жон Арден зэрэг олны шүтдэг жүжигчид төрүүлснээс гадна тэр үеийн Британийн консерватив үзэлтнүүдээр Самуэль Бекетт, Бертольд Брехт зэрэг найруулга, үзэл суртлын хувьд этгээд зохиолчдыг хүлээн зөвшөөрүүлсэн билээ. Миний өгүүлж буй хэрэг явдал болсон тэр орой "амьд" театрын ээлж байсан бөгөөд гол үзвэр нь "Хола-д нас барсан 11 хүн" гэсэн гарчигтай жүжиг байсан юм.

	Жүжигчид бүгд мэргэжлийнх байгаагүй, олонх нь тухайн жүжгийг хамтран бүтээсэн зохиолчид. Улс төрийн ой сайтай хүмүүс Мау-Мау-гийн эрх чөлөөний хөдөлгөөний тэмцлийн үед Кенийн Хола хуаранд юу болсныг санах байх. Британийн колоничлогчид кеничүүдийг тусгай хуаранд хорьж, тууштай тэмцэгчид, сэжигтнүүд, ирээдүйн тэмцэгчид гэх зэргээр ангилан хуваах замаар Мау-Мау хөдөлгөөнийг устгаж болно гэж үзэж байжээ. Тэд энэхүү төлөвлөгөөгөө маш чамбай боловсруулсан байж. Тийм хуарангуудын нэг нь Хола байсан бөгөөд тэнд 11 хоригдлыг хуарангийн офицер, харгалзагчид зүгээр зодож амь насыг нь бүрэлгэсэн билээ. Үүнийг мөрдөн шалгах хэсэг байгуулагдсан бөгөөд тус хэсгээс гаргасан илтгэлийг жүжгийн гол үндэс болгосон байна.

	Та бүхэн одоо бараг таачихсан байх, жүжигт тоглохыг хүсээгүй жүжигчнийг нэрлэх л дутаж байна тэр хүн бол миний бие байсан юм. Жүжигчид тоглож байх үедээ гэнэт балмагдан, хэлэх ёстой үгээ таг мартсан хормоо ямагт санаж байдгийн нэгэн адил би надад тохиолдсон тэр явдлыг маш тодорхой санаж байна. Надад алагчдын нэг болох хуарангийн харгалзагчийн дүр оногдсон юм. Бид нар бороохойгоор зэвсэглэсэн байсан бөгөөд жүжиг хөтлөгч нэг харгалзагчийн мэдүүлгийг уншиж байх үед бороохойгоо алгуурхан өргөж, цагаан арьстан офицерын тушаалаар хоригдлуудын хүзүү, мөрөн дундуур ёслол үйлдэж буй мэт цохих ёстой байсан юм.

	Сюрреалист үйлдэл. Жүжгийг бэлтгэн давтаж байх үед ч жүжгийн төгсгөл сюрреалист шинжтэй гэдэг нь тодорхой байсан. Жүжгийн хөтлөгч тайзны гэрэлд тавиурын дэргэд зогсоод, ямар ч сэтгэлийн хөдөлгөөнгүй дуугаар тамлагчид болон хохирогсдын сэтгэл санааг илэрхийлсэн хөдөлшгүй баримтыг уншина. Зэвсэгтэй цагаан арьстан хэдэн офицер тайзан дээр зогсож байгаа. Тэдний нэг нь харгалзагчийн бороохойг шүүрэн авч, ямарваа ул мөр үлдээхгүйгээр хүнийг яаж зодохыг харуулна. Хоригдлуудын цорын ганц арга нь хүч үл хэрэглэх тэмцэл байсан. Тэд босож тэмцэхээр шийдээд, лагерийн нөхцөлийг сайжруулах хүртэл ажил хийхээс татгалзана. Тэд өвдгөө тэврэн сууцгааж, хөдлөхөөс татгалзан дуугүй эсэргүүцлээ илэрхийлнэ. Тушаал өгмөгц дотор эгнээний хар арьстан харгалзагчид хоригдлуудын суга доогуур гараа хийж, биеийг нь өндийлгөөд, тэвхэдсэн мэлхий мэт нэг тийш чирч гулдчин, хэсэглэж бүлэглэн хуваана.

	Хохирогсод эсэргүүцэл үзүүлэхгүй байхаар шийдсэн болохоор нүүр царай нь тайван байна. Дараа нь тэд нарыг зодож эхэлнэ: эхлээд зүүн тал руу нь, дараа нь нуруу, гар руу нь гэхчлэн баруун, зүүн, ар, өвөр тал руу нь нэгэн хэмээр балбана. Бороохойнууд нэгэн зэрэг гозолзоно. Цагаан арьстан офицерууд мэргэжлээрээ бахархан, нүүр царай нь их маадгар байна. Тэд байн байн гараа занган, ээлжит хэсэг хүмүүсийг авчрах, хоригдлуудыг шоовдор талаас нь арай хүчтэй цохих зэргийг тушаана. Дүрийнх нь талаас авч үзвэл гулалзаж гунхаад, бараг бүжгэн жүжиг гэлтэй.

	Энэ үзэгдлийн дараа эрс ялгаатай буюу албан ёсны хувилбараар хоригдлууд хэрхэн нас барсныг харуулна. Тэр дагуу бол хоригдлууд хордсон ус уугаад ухаан алдаж үхэцгээнэ. Бид үүнийг бас тоглосон юм. Ангасан хоригдлууд усны сав руу дугаарлан зогсоно. Эхний хоёр гурван хүн уснаас уумагц гэдэс дотор нь өвдөн таталдаж эхлэхэд, нөгөө хүнлэг харгалзагч нар бусад хоригдлыг яаран хориглосон боловч цаадуул нь ангасандаа болж аврагсдыг сөрөн дайрч нөгөө муу уснаас ууна. Хохирогсод бүгд ёолон таталдаж ухаан алдана, тэгээд амь тэмцэн нас барна. Хуарангийн удирдлагын мэдүүлсэн хувилбараар ийм байгаа юм. Жүжгийн сэдэл боломжийн энгийн, найруулан тавих талаасаа бол нэгэнт шалгагдаж зүгширсэн, тухайлсан хэвшлийн хувьд найдвартай жүжиг. Тэгвэл миний хувьд юу нь болохгүй байсан хэрэг вэ? Миний бодож байгаагаар ихэнх зохиолчид ийм асуудалтай тулгардаг.

	Аль мөчид жүжгийн дэглэлт бодит байдалд нийцэхээ больдог вэ? Ямар тохиолдолд уран бүтээл зохиомол шинжтэй болдог вэ? Жүжиг тоглож дууссаны дараа юу болдог вэ? Миний сая энд тодорхойлсон театрын уламжлалын нэг онцлог бол хэвшмэл шинж чанар, "би үүнийг өмнө нь үзэж байсан", "Би үүний гэрч байсан", " Өнгөрсөн цаг өөрийгөө мэдрүүлж байна" гэсэн сэтгэгдэл төрүүлдэгт оршино. Ийм тохиолдолд энэхүү давтамжийн шинж чанар нь түүнээс зугтах, ангижрах хүсэл бий болгодог ба нэн ялангуяа үзэгчдийн нойрыг хүргэдэг талтай. Энэ жүжгийг тоглох үед ихэнх үзэгчдийн хувьд эрх чөлөөний төлөө тэмцэгчийн үхэл болгон буун дээр нэмж тавих нэгэн хэрчлээс байсан, шулмын үхэл, адгуусны үхэл, жигшүүрт этгээдийн үхэл болохоос биш эрх орончийн шаналант үхэл байгаагүйг бид санаж байх ёстой. Гэвч ийм хэрэг явдал нь өөрчлөлт өдөөж болохыг, түүнчлэн статистикийн, сэтгүүлчийн мэдээг бодитой болгох нь сэхүүн ухаанд цочрол өгснөөр өөрчлөлт хийж эхлэхэд хүргэх уршигтайг бид бас мэднэ. Миний. өгүүлж буй хэрэг явдлын талаар Парламентын хоёр танхимд ширүүн ширүүн асуулт гарч либералууд, хүмүүнлэг үзэлтнүүд, реформистууд хохирогсдыг хамгаалах асуудал босгон тавьж байсан.

	Парламентын зарим гишүүн албан ёсны худал мэдэгдлийг илчлэх мэдээ сэлт олох зорилгоор бүр Кенийг зорьж байсан. Миний бүтээлч санааг чөдөрлөсөн сэтгэлийн тавгүй байдал ийнхүү үзэгчдийн хүрээнээс хальж гарсан юм. Үүний учир шалтгаан нь доромжлогдсон хүн төрөлхтний тухай, тэр нь өөр хэлбэрийн хариулт шаардаж байгаа тухай миний өөрийн мэдрэмжтэй холбоотойг би эцсийн бүлэгт ойлгосон болно. Үүнээс болж уг жүжгийн тухай нойтон хамуутай гуйлгачин хүн буян хишиг горилон эрүүл саруул хүн рүү эрэмдэг гараа сунгаж байгаа мэт эрээ цээргүй сэтгэгдэл төрүүлж байв. Үүнийг би миний татгалзсаны учир шалтгаан байсан гэж бодож байна. Тийнхүү татгалзсан маань мэргэжлийнхээ эрэлт хүсэлтийг боогдуулсан, хамтран зүтгэгчдийнхээ сэтгэлийг үл ойлгосон, элэг доог болгосон, тийм гэхийн аргагүй боловч зөнгөө дагасан үйлдэл байсан юм.

	Жүжгийн тэр үзэгдэл өчүүхэн хэсэг нь болох нийт хүмүүнлэг бус явдал бидэнд хандан: бэлээхэн нялуун зангаа өөртөө л хадгална уу хэмээн хэлж байгаа мэт санагдаж байсан. Мэдээжийн хэрэг би энэ хэрэг явдлыг бүтээлч ухааны гүнд явагддаг үйл явцын жишээ болгон ашиглаж байна. Энэхүү үйл явц зохиолч хүнд хоёр талаар аюултай: тэр бээр бүр царцмал байдалд ордог, эсвэл юм бичихээ орхиж, зөвшөөрч боломгүй бодит байдалтай өөр, илүү шууд аргаар тэмцэж эхэлдэг.

	Эргээд хэлэхэд Хола хуаран нь манай тивийн бодит байдалд зохистой аргаар хандах боломжийг ийм байдалд амьдарч буй бидэнд олгож байгаагаас гадна дэлхийн энх тайванд хамгийн том аюул учруулж байна. Өнөөдөр хүлээн авагч орны дэвшилт үзэлтэй Ерөнхий сайд алагдсан жил, Саморе Машелыг нийт хүн төрөлхтөнд ихээхэн зовлон учруулсан арьсны өнгөөр ялгаварлан гадуурхах онолын сүүлийн хамгаалагчдын нутагт хөнөөсөн жил Африк тивийн хар арьстан энд зогсож байгаа нь зүй ёсны хэрэг юм. Улоф Пальмегийн үхлийн талаар элдэв баримт байгаа хэдий ч түүний амьдралын талаар ямар ч асуудал байх ёсгүй.

	Улоф Пальме хүн төрөлхтний томоохон хэсгийг арьсны өнгөөр ялгаварлан дарлах явдалд шийдвэртэй "үгүй" гэж хэлж, түүний эсрэг тэмцдэг байсан билээ. Арьсны үзлийн талаарх ийм "урвалт"-ад бухимдаж байсан этгээдүүд нэг хүний амийг хороосноор түүний итгэл үнэмшлийг зогсоож чадна гэж бодсон биш биз. Энэ аллага өнөөдөр оюун ухаанаас бус, цочролоос үүдэлтэй гарч буй аллага хядлагын тахлын ердөө бас нэг илрэл ч байсан байж магадгүй. Энэ бол жич асуудал. Цагаан арьстнуудын жинхэнэ ухамсрыг номхотгох үүднээс хийсэн аллага, энэхүү гарз чамд ч, надад ч хамаатай. Улс орноо удирдан Өмнөд Африкийн эсрэг дайн хийж байсан Саморе Машел битүүлэг нөхцөл байдалд амь үрэгдсэн.

	Африкийн хамтын хүсэл зориг ялсан мөчийг үгүйсгэсэн Нкоматийн Хэлэлцээр одоо ч биднийг мөрдсөөр байгаа нь үнэн, гэвч хилийн нөгөө талд байгаа Машелын дайснууд түүний үхэлд баярлах сайхан шалтгаантай боловч энэ утгаараа түүний үхэл, хачирхалтай нь, хар арьстнуудын ялалтын нэг хэлбэр юм. Энэ нь хэтэрхий хачирхалтай сонсогдож байна уу? Тэгвэл би та бүгдийг эргээд Хола хуаран руу авч явъя. Малиа буюу ташуурт өртдөг нь мал билээ. Тухайлбал, адуу, ямаа, илжиг г.м. Тэдгээрийг үе үе үхтэл нь зоддог. Хэрэв Хола хуарангаас хойш өнгөрсөн 30 жилийн дараа Африкийн эсэргүүцлийн хөдөлгөөний нэг тэмцэгчийг алахын тулд хамгийн нарийн боловсронгуй цахим тоног төхөөрөмжийг ашиглах санаа төрсөн бол арьсны үзэлтнүүд дэлхий ертөнцөд эс зөвшөөрөх зүйлийг өөрсдөө хүлээн зөвшөөрч байна, тухайлбал цагаан арьстны дээд хүрээнийхэн Хола хуарангаас хойш өөрийн дайсныг сонгон тодорхойлох чиглэлээр үнэхээр урт зам туулжээ. Ямар ч зэвсэггүй зугтаж байсан африкчуудыг араас нь буудаж хөнөөсөн Шарпевилийн хэрэг явдлаас хойш тэд үнэмшмээргүй урт зам туулжээ. 1930 оны үнэмлэх шатаах анхны зохион байгуулалттай хэрэг явдлаас хойш тэд их хол явсан байна. Зулу омгийн удирдагч Дингааны ялагдсан өдрийг Өмнөд Африкийн хар арьстнууд эсэргүүцлийн билэг тэмдэг болгохоор шийдвэрлэж, жигшүүртэй үнэмлэхийг олон нийтийн өмнө устгасан билээ.

	Картрайт Флэтс хэмээх газар хэдэн мянган үнэмлэх шатаасны хариуд Дурбан хотын цагдаа нар зэвсэггүй эсэргүүцэгчид рүү дайрч олон хүн алж, хэдэн зууг шархтуулсан. Мөн үүний зэрэгцээ тэд газар шатаах кампанит ажил явуулж хэдэн мянган африкчуудыг хэвийн орчноос нь зайлуулж тараасан буюу шоронд хорьж албадан нүүлгэсэн. Энэхүү 1930 оны залхаан цээрлүүлэх ажиллагаа өмнөх үеийнхээс ихэд өөр шинжтэй байсан. Арга барилын хувьд нарийн боловсронгуй болж, улам олон хүний амийг хөнөөж буй арьсны үзэлтнүүдийн аллага хядлага нь айж эмээж буй хүчний нөөц боломжийг сайн мэдэрч хүндэтгэдэг болсны гэрч бөгөөд хохирогсдын ялалтын эрч, хурд нэмэгдэж байгааг хүлээн зөвшөөрч байгаа хэрэг юм.

	Хола хуаранд болсон гэмт хэргийг дүрслэн харуулах оролдлогод надад маш их гайхал төрүүлж, анхаарал татсан нэг зүйл бол тэнд болсон аллагаас цагаан арьстан офицерууд ил буюу далдаар ангижрахыг оролдсон тэдний янз бүрийн мэдүүлэг юм. Эдгээр цагаан арьстан харгалзагчид хэзээ ч хохирогсдыг "өөр хүн" гэж үздэггүй байсан нь тодорхой байна. Магадгүй адгуус, магадгүй ургамлын нэг хортой төрөл байж болно, мэдээжийн хэрэг хүн биш гэж үзнэ. Би энд тэдний колонийн эзэд, суурьшлын колоничлолын бодлогыг боловсруулж хэрэгжүүлж байсан, "Максим" буу зэвсэг илгээж эзэнт улсын "бүрээг хөглөж байсан" эздийн тухай яриагүй байна.

	Эзэнт улс нь тарж бутарна, хэдэн зуун жилийн түүхтэй иргэншил устана гэдгийг тэд сайн мэдэж байсан. Буурай хөгжилтэй "дэд хүнийг" "соёлжуулах үүрэг" гэгч нь эзэнт улсын амтат бялууны чимэглэл төдий л байсан. Гэвч тушаал биелүүлдэг гүйцэтгэгчид үнэхээр байсан (цагаан арьстны тивээс жишээ татвал Эйхмантай адил). Тэд бүгд цөөхөн тохиолдлыг эс тооцвол хүнд сурталтан, техникийн ажилтан, эсвэл хуарангийн захирагч байгаа эсэхээс үл шалтгаалан толгойдоо "харууд бас хүн мөн" гэсэн үзлийг багтаах зайгүй болно. Энэ нь өнгөрсөн зууны эхнээс өнөөг хүртэл Өмнөд Африкийн жирийн нэг цагаан арьстны гажиг болсон хэвээр байна. Тэр улсын нэгэн боловсролтой, бүр радикал үзэлтэй хүний илэн далангүй хэлсэн зүйлийг энд жишээ болгон татъя:

	"Энэ хар арьстнууд, санал өгөх эрхгүй олон түмэн миний баримталдаг социалист үзлийг ямар нэгэн хэмжээгээр сонирхдог буюу ойрын үед гарч болзошгүй агаа их нийгмийн хувьсгалд ямар нэгэн үүрэг роль гүйцэтгэж чадна гэдэг нь сургууль төгсөх жил л миний толгойд орж ирсэн. Шинэ ертөнцийг өвлөн авах хувь заяатай "ажилчид" нь мэдээжийн хэрэг үйлдвэрчний эвлэл болж зохион байгуулагдсан, лейборист намын төлөө саналаа өгсөн цагаан арьстан мужаан, барилгачид, трамвайн жолооч, уурхайчид байсан. Би нутгийн залууг гэртээ урьж хамт тоглох, эсвэл хамт хоол идэх, эсвэл хөл бөмбөгийн Карнарвон клубт орох тухай л ярихаас биш түүнтэй улс төр ярих тухай боддоггүй байлаа. Африкийн оршин суугч бид нараас өөр, хүн биш, нохой, мод, бүр цаашилбал үхэр мэт тус орчны нэг хэсэг болж байв. Надад түүний талаар ямар ч онцгой сэтгэгдэл буюу сонирхол, үзэн ядах үзэл буюу хайр төрдөггүй байсан. Тэр бээр миний нийгмийн дүр зурагт ер багтдаггүй байсан. Тэгээд би тэр цаг үеийн уламжлалт байр суурийг бүрэн хүлээн зөвшөөрч байв."

	Африкчуудын улс төрийн эсэргүү, эрдэмтэн Эдди Роу-гийн өөртөө хийсэн энэхүү дүн шинжилгээ ихэнх африкчуудын хувьд өнөөдөр ч шулуун, гоёж чимээгүй үнэн хэвээр байна. "Ямар ч онцгой сэтгэгдэл буюу сонирхол, үзэн ядах үзэл буюу хайр төрдөггүй байсан", "уламжлалт байр суурийг" бүрэн хүлээн зөвшөөрсний үр дүн. Энэ зууны эхний 10 жилийн, тухайлбал Нобелийн шагнал бий болсон тэр цаг үеийн хүний арьсны үзлийн "табуля раза" буюу хөдөлшгүй хууль болж байсныг энэ иш татсан хэсэг нотлон харуулж байна. Гэвч занар чулуу ямар ч цэвэр байсан цэвэр буюу бохирдсон агаарт гарахдаа толботой болдог. Бид одоо 1986 онд амьдарч байна, өөрөөр хэлбэл Үндэсний үнэмлэхийн тухай хуульд тусгалаа олсон хүмүүнлэг бус үзэл санааг анх эсэргүүцсэн мөргөлдөөнөөс хойш бүтэн зуун жилийн турш шууд болон шууд бусаар ийм үзэл санааны орчинд өртөж ирсэн билээ.

	Эдди Роу тус улс орны хэдэн зуун, тэр ч байтугай хэдэн мянган хүний нэгэн адил богино хугацаанд их амжилтад хүрсэн. Тэд арьсны үзлийн эсрэг тэмцэлд үйлээ эдлэгсдийн нэрсийн жагсаалт гаргасан; апартейдын урт саврын илгээсэн бөмбөгтэй захидал нээж амь үрэгдсэн Рут Фёрстыг хүмүүс элэг эмтрэн санадаг билээ. Андре Бринк, Абрам Фишер, Хелен Сузман, Брейтен Брейтенбах нарын бусад хүн ч амссан зовлонгийнхоо шархыг сэтгэлдээ тээсээр байна. Сэхээтэн, зохиолчид, эрдэмтэд, жирийн ажилчид, улс төрчид тодорхой мөчид тулж ирээд нийгмийн бодит байдлыг дуранд байгаа зураг шиг ажиглах боломжгүй болж, түүнийг сонин сэтгүүлийн хуудас, зотон даавуу, буюу тайзан дээр уран сайхнаар дүрсэлж чадахгүйдээ хүрдэг. Хар арьстнууд мэдээжийн хэрэг ацан санаагүй нөхцөл байдалд түгжээтэй байгаа. Өнөөдрийн энэ арга хэмжээний үеэр бид өөрсдөдөө хандаж ярих шаардлага байхгүй. Бид үүрэг зорилгоо мэднэ, түүнийгээ хүлээн зөвшөөрдөг. Өнөөдрийн завшааныг ашиглан нөгөөдүүлд хандан ярьж байна. Гэхдээ зөвхөн тэр сөнөх тавилантай хуаранд түгжигдсэн хүмүүст төдийгүй, түүний гадна талд, ухамсрын ирмэг дээр амьдарч байгаа хүмүүст хандан ярьж байна. Ялангуяа, ёс зүйн нууц хэмжүүр зохиож, урьд өмнө үзэгдээгүй улс төрийн гоёчилсон хэллэгээр ямар ч буруу үйлдэл хийгээгүй мэт ичгүүргүй бардам байдлаар "Би хувьдаа хориг арга хэмжээг ёс зүйн талаас жигшүүртэй гэж үздэг" хэмээн мэдэгдэгчдэд хандаж байна.

	Эсвэл Дорнод Европын орны эсрэг эдийн засгийн хориг арга хэмжээ хэрэглэдэг боловч ийм арга хэмжээг апартеидын үүр болох Өмнөд Африкийн эсрэг хэрэгжүүлдэггүй удирдагчийн талаар бид юу хэлэх вэ. Тэр удирдагч дэлхийн радиогоор "Польш Улс орштугай" гэдэг дуу нэвтрүүлэх ажлыг зохион байгуулдаг атлаа дэлхий нийт "Никарагуа орштугай" гэж хүчтэй шаардахад сонсголын аппаратаа унтраадаг элдэвтэй булхайч жүжигчин юм. Гэвч хоёр нүүртэй ярьдаг, олон янзын ёс зүйтэй удирдагчид дэлхийд хангалттай байгаа юм чинь дээ.

	Ийм юм өчүүхэн ч болох нь ээ эрүүл саруул ухаантай гэхээр хүнийг мухардалд оруулна, үнэхээр аймшигтай мухардуулж байна. Туршлагын ажиглалтыг хүний зүй зохистой үйл ажиллагааны дүн болгох чадвартайгаа харуулсан газар нутаг, бие биедээ онцгой уусан шингэсэн газар нутаг, хагас жилийн өмнө бүтэн 50 жилийн дараа хоёр гурван үе дамжин Бантингс, Роу, Дуглас Уолтонс, Солли Сахс, Гидеон Бота нарыг төрүүлсэн энэхүү газар нутагт 50, 60, бүр 70 жилийн дараа хүмүүнлэг үзэлтэй хүмүүс оршин суух боломжтой гэж үү? Тэр хүмүүс түүхийг умартан 1919 онд үнэмлэх шатаах үед гаргасан маш тодорхой тунхаглал ямар ч ач холбогдолгүй түвэг учруулсан үйл явдал мэт үлдэх гэж үү?

	Шинжлэх ухааны бүх ололтыг үгүйсгэсэн нэг сонин үзэгдэл гарч ирж байна. Байгалийн хувьсах үйл явцын хүрээнд цаг зогсож, хүн төрөлхтний бүх мэдлэг туршлагыг ноцтой асуудалд оруулж байна. Ийм төрлийн хүмүүстэй ямар үйл явдлын тухай ярьж болох вэ гэж бид өөрөөсөө асуух ёстой. Түүхийн айдас хийгээд хөгжлийг агуулж байгаа чулуужсан үүрийг бид яаж дахин идэвхжүүлэх вэ? Өнөөдрийнх шиг ийм арга хэмжээ, хурал цуглаан нэмэртэй байж болох юм биш биз? Бид бардам зангаа дарж байгаад тэдэнд зүрхлэн ингэж хэлье: Сайн харж ав. Бидний асуултад хариу өг. Ийм цаг мөч боломжгүй гэдгийг нотлох гэж түгшин зовнихдоо та бүхэн яг ийм арьсны өнгөтэй, ийм үстэй, өөрийнхөө амьдралаар бахархаж ирсэн хэдэн зуун мянган хүнийг алж, тамлаж, номхотгож, тарчлааж, цөлж хөөж, хүн бус болгоогүй гэж үү? Та нар зүрх шилжүүлэн суулгах шинжлэх ухааны салбарт хэдэн боломжит түншээ алдсан бэ? Та нар олон үндэстэн бүхий нийгмийн үнэ цэнийг бусад улс оронд зааж ойлгуулах алсын хараатай байсан бол өнөө хүртэл Өмнөд Африкийн хар арьстан хэчнээн олон эрдэмтэн, зохиолчид энэ индэр байх байсныг бид яаж мэдэх сэн билээ?

	Африканчуудын утга зохиол дахь тэрс үзлийн талаар судалсан "Өрсөлдөгчийн дотор хүн" хэмээх номын өмнөтгөлд Жек Коуп энэ бүхнийг дараах байдлаар нэгтгэн дүгнэсэн байна:

	"Өнөөдрийн нүдээр эргэж харахад, африканчуудын удирдлага 1924 онд буруу чиглэлд эргэсэн нь асуудлын гол цөм мөн гэж зүй ёсоор хэлж болох юм гэж бодож байна. Тэд өөрсдөө империализмын хамгийн харгис хэлбэрээс хохирч зовлон амссан, тэдний дундаас олон хүн амиа алдсан хэдий ч энэ нь тэдэнд түүхийн сургамж болж чадаагүй. Тэд өөрсдөө шинэ империалистүүд болсон. Тэд Британийн эзэнт улс, колонийн нөмрөгийг өвлөн авсан. Булаан эзлэлт, түрэмгийлэл, колонийн мөлжлөг, дарлал, арьсны үзэл, илт дээрэнгүй хандлагад тэд өөрсдөө өртөж байсан тул эдгээрийн эсрэг тэмцэх боломжтой байсан. Хүнлэг үзэл санаа, соёлжих үйл явц нэвтрэх үүдийг нээж, асар их баялагтай өргөн уудам нутгийг шинэ ертөнц болгон өөрчлөх боломж тэдэнд байсан.

	Үүний оронд тэд цагийг боломжтой газар болгон зориуд хойш ухраасан. Британийн колонийн захиргаанаас хүлээн авсан 10 сая нутгийн иргэдийн зуун жилийн хугацаанд байлдан олсон хязгаарлагдмал эрхийг нь хүчингүй болгож дарлалыг улам чангатгасан."

	Та бүгдийн хуарангийн ой ухаанд Чака, Динган, Дигинсвайо, мөн түүнчлэн Грейт Трекийн эсрэг хийсэн дайн тэр үед тэгтлээ хуучраагүй байсан байж магадгүй. Тэр үеэс хойш нэг зуун жил өнгөрсөн бөгөөд энэ зуун жилд дэлхий ертөнц өнгөрсөн цагтай харьцуулбал гурван зуун жилтэй тэнцэх үсрэлт хийжээ гэж бид хэлдэг. Тэгээд бид бүх үндэстний эрэгтэй, эмэгтэй хүн хамгийн чанд хамгаалалттай Байгаль болон Сансар огторгуйн бүрэн эрхт байдалтай тэмцэх хур хүчтэйг үзсэн билээ. Салбар бүхэнд, хүмүүнлэгийн болон шинжлэх ухааны аль ч салбарт нэгэн адил хүний бүтээлч чанар хүрээлэгч орчныхоо дайсагнасан байдлыг давж, түүнд зохицон өөрчилж, хувьсган нийцүүлж, эзлэн эзэмшиж байгааг бид харж байна.

	Алдаагаа засан залруулж, алдсан талбайгаа сэргээн шархаа долоож, сэтгэл санааны дуудлагаа чагнах цаг хүмүүст байсан. Түүхийн гуйвуулга, оппортунист тайлбарыг цэвэрлэн, үнэн бодит байдлыг сэргээсэн. Бусдын түүхийг гуйвуулагчид урагшлахын хэрээр бусдын түүхэнд зориуд үлдээсэн цагаан толбууд тэдний ажилд улам бүр саад учруулж сөргөөр нөлөөлж байгааг мэдрэв. Хувиа хичээх сонирхолд автагдан ревизионизмын бас нэг үе шатыг эхлүүлж өчүүхэн буулт хийгдэж эхлэв. Даланд ан цав гарч томорсоор задарч усанд автагдав.

	Тойрог замын хиймэл дагуулд байрлуулсан нарийн дурантай аппарат тус болохоос бүр өмнө, маргашгүй бурхны хөрөг зураг, урлагаар оршин бүхийгээ баримтжуулсан иргэншлүүд ширэнгэ ойн гүнээс сэргэн төржээ. Европ тив аж үйлдвэрээ тэжээхийн тулд бусдын нутгийг эзэмших шаардлага гараагүй байсан эртний үеийн аялагч, худалдаачдын замын тэмдэглэл, дээр үеийн тэнгисчин, адал явдал эрэгсдийн бодит дурсамж энэ тэр археологийн олдвороос тодорсон зүйлийг нотолж байгаа нь бүр ч сонирхолтой юм. Тэдгээрээс үзэхэд эртний хүмүүсийн хүй хамтлаг амьдрал ахуйгаа зохицуулдаг, байгальтай амин холбоотой байж хэрэгцээгээ хангаад зогсохгүй, ирээдүйгээ харсан маш ухаалаг ажиллагаа явуулж байжээ.

	Амар хялбар олз олох үүднээс бие даасан нийгмүүдийг тараах гэсэн илэрхий хувиа хичээх үйлдлийг нууцлах шаардлагатай байдаг бохир муухай сэдлээр дүүрээгүй тэдгээр тэмдэглэл буруутныг нэрлэж байгаа бөгөөд тэр хуруу нь Европын нэвтэрхий мэдлэгтнүүд, гүн ухаантнууд, эрдэмтэд, хүний хувьслын онолчид руу зааж байна. Гобино цуутай нэр боловч Европын гүн ухааны хамгийн нэр хүндтэй Гегель, Локе, Монтескью, Хьюм, Вольтер зэрэг - төгсгөлгүй урт жагсаалт бий - зарим хүн Африкийн түүх, аж амьдралыг гүтгэж бичсэн, арьсны үзлийг тууштай дэмжигч онолчид байсан гэдгийг өнөөдөр Европын хэчнээн оюутан, түүгээр барахгүй африкчууд бидний дотроос хэчнээн хүн мэдэх бол. Харин хувьсгал, ангийн тэмцлийн зарим нэрт онолчдыг хүнийг мөлжих явдлыг устгахын төлөө тэмцэж байсныг нь харгалзан, тэдний оюун санааны түр зуурын төөрөгдөлд орсныг бид уучлах болно. Юутай ч гэсэн, миний зорилго бол өнгөрсөн үеийг бодитой яллахад оршиж байгаа бус, харин тэрхүү өнгөрсөн үеийг өөрийгөө хорлогч, үеэ өнгөрөөсөн өнөөгийн анхааралд хандуулах зорилготой байна. Мөн гажигтай өнөөгийн цаг үед хандан, чи бол худал яриа, гуйвуулга, оппортунизм бүр оюун ухааны бодит хандлагатай ариунаас ариун хүмүүсийн дунд хүртэл өндөр түвшинд байсан олон зуунаас төрсөн хүүхэд шүү гэж хэлэх гэж байна. Дэлхий ертөнц дэвшин хөгжөөд байхад чи хүслээрээ хүүхэд хэвээр байсаар байна, тодорхой сүйтгэх чадвартай хэдий ч зөрүүд зантай, өөрийгөө сүйтгэдэг хүүхэд хэвээр байна шүү гэж хэлэх гэж байна. Мөн дэлхий ертөнцөд хандан, тэр хүүхдийн хэт түргэн буруу өсөлтөд дөхөм болоод байгаа өөрийнхөө түүхийн худал хуурмаг зүйлд - одоо ч зарим нь худал ярьсаар л байгаа - анхаарлаа хандуулаач гэж хэлэх гэж байна. Бусдын оюун санааны шударга бус байдлаас хохирсон бид ухаан сууж эхэлсэн дэлхий ертөнцөөс гэмээ цагаатгахыг шаардахад гайхах юу байна? Тодорхой үйл ажиллагаагаар өөрийгөө тэр аймшигт хүүхдийн эцэг эх болох толбоос аврахыг өнөөгийн үеийнхээс шаардах зорилготой байна.

	Нэн ялангуяа одоо энэхүү аймшигт хүүхэд энэ ертөнцийн хүч чадал, эд хөрөнгөөс техникийн хамтын ажиллагааны хөтөлбөр гэгчээр дамжуулан тэнгис далай байтугай сансар хорвоог дамнан хэрсэн хүйгээр материаллаг тэжээл, амьсгаа авч хүлээн зөвшөөрөгдсөөр байна. Бид ердөө энэхүү хүйг таст гэж маш энгийн гэхдээ эрс шийдвэртэй хэлж байна. Цогц хориг арга хэмжээ, бойкот, хөрөнгө оруулалтыг зогсоох арга хэмжээ гэдэг юм уу, ямар ч хамаагүй нэрээр энэхүү хүйг таслаж, төрөлхийн гажгийг устгах, эсвэл түүнийг засан залруулж, удаан үгүйлэгдэж байсан хүмүүнлэг үндсэн дээр шинээр хөгжүүлэхийг уриалж байна. Гаднын хоол тэжээлийг нь тас хяргая, тэгээд өөрөө сөнөг, өөрийн нийгмийн тогтворгүй байдал, эдийн засгийн өрөөсгөл шинж чанар, хамгийн бүтээлч ажиллах хүчнээ эцээн тамирдуулснаас шалтгаалан өөрөө нурж унаг. Хэрэв тэр бээр өөрийн жинхэнэ төрх болсон хүмүүсийн оюун ухаан, бие бялдарт хортой ажиллагаагаа үргэлжлүүлсээр байвал хүн болж чадаагүй үрийн нэгэн адил хатаж устаг.

	Этгээд нийгэм болох Өмнөд Африкийн апартеид дэглэм хүний оюун ухаанаар ихэд тоглодог билээ. Тухайлбал, нэг жишээ дуулгая. Дэлхийн улс түмэн Нельсон Манделаг чөлөөлөхийг хүчтэй шаардаж эхлэхэд Өмнөд Африкийн Засгийн газар Нельсон Манделаг хорьж байгаагийн шалтгаан нь холбоотон гүрнүүд Рудольф Гессийг хорьсоор байгаатай ижил гэж хэнэггүй мэдэгдсэн. Одоо ийм мэдэгдэл хийвэл хэний ч элэг хөших байх даа. Мэдээжийн хэрэг би энэ талаар нэг хошин маягийн шүлэг бичиж, Рудольф Гессийг Нельсон Манделагийн адил негр болгон дүрсэлсэн. Зохиолч хүн өөрийн хүмүүнлэг чанарыг ийм жигтэйхэн дайралтаас хамгаалахын тулд өөр юу хийж чадах сан билээ. Харин Нельсон Манделаг харгис гэмт хэрэгтэн Рудольф Гесстэй нэг түвшинд тавьсан нь түүнийг хүнээс дорд үздэгээсээ бас ч гэж ахиулсан байна шүү. Апартеид дэглэмийн энэ зүйрлэл апартеид дэглэмийн өөрийгөө үнэлэх хэмжүүрээр бол Шарпевиль болон үндэсний хэвлэлийн ажилтнуудын анхны бослогыг бараг аятайхан, бараг халамжтай, бараг элэгсэг аргаар тараасан фон Брандын талбайн хэрэг явдалтай харьцуулсантай ижил юм.

	Апартеид дэглэмийн ийнхүү аятайхнаар дүрсэлж буй ертөнцийг би мэдээжийн хэрэг сэтгэлийн угаас хүлээн зөвшөөрч байна. Хэдэн хувилбар дотроос миний хийсэн сонголт энэ бөгөөд миний энд байгаагийн ач холбогдол үүнд оршино. Өөрийнхөө хэрэгцээг ийнхүү бүрэн хангасан, бүтээмжийн хувьд бүх талаар элбэг, өөртөө болон өөрийн хувь заяанд ийм итгэлтэй, бусдад хүрч ажилладаг, бусдын зүгээс хандвал хариутай байдаг ертөнц л намайг тэтгэн хөгжүүлдэг. Энэ бол бидний бүтээлч амьдралын цөм мөн. Энэ бол бидний дэлхийтэй харилцах цонх мөн бөгөөд бидний хараа үргэлж дотогшоо харсан байх ёсгүй бөгөөд хэзээ ч тийм байгаагүй. Хэрэв тийм байсан бол бид босгон дээрээ байгаа дайсныг ийм амархан олж танихгүй байсан, түүний зэвсгийг ямар аргаар хурааж авахыг ойлгож чадахгүй байх байсан.

	Өмнөд Африкийн апартеид нийгэм үе үе гадна ертөнцөд хандан хойд зүгийн бүдүүлгүүдийн эсрэг зогсож буй иргэншлийн сүүлийн цайз мэт өөрийгөө дүрслэхэд бидний хөх инээд хүрнэ. Тэрхүү дэглэмийн үзэж байгаагаар, Африкийн хэдэн урвагч, солиотой, дээрэмч удирдагчдын нэр хүндийг өргөөд өгвөл тус дэглэмийн бүтээсэн ирээдүйн дүр зураг бодит зүйл бөгөөд зөвхөн түүний бодлогоор үүнийг хэрэгжүүлж болно гэж бодож байна. Эдгээр удирдагчдаас хохирсон бид тэд нарыг дэлхий ертөнцийн өмнө буруушааж, чадах үедээ тэднийг авч хаядаг билээ. Тус дэглэмийн үзэж байгаагаар, Африк тив зөвхөн нураах л чадвартай бөгөөд тэнд оршин суугаа үндэстнүүд дэлхийн мэдлэгийн санд нааштай зүйл хэзээ ч нэмэрлээгүй юм байна. Европын иргэншлийн хэдэн зуун жилийн ололтыг ёроолгүй ходоодондоо сорон авч хэмлээд ад үзсэн байдлаар буцаагаад нулимж гаргадаг цоорхой хэмээн үздэг. Аюулд өртөж болзошгүй хөгжил дэвшлийг төлөөлж буй мэт өөрийгөө дүрсэлж байгаа энэхүү нийгэм өөрөө хэдэн зуун жилийн түүхтэй зүүдэнд автагдан Европ-иудаизмын гүн ухааны эртний итгэл үнэмшлээс үүссэн зохион байгуулалттай үйл ажиллагаа явуулж байгаа сүүлийн бүтээгдэхүүн болохоо мэдэхгүй, эсвэл ач холбогдол өгөхгүй байгаа нь яасан хачирхалтай юм бэ.

	Бурхан багш ба Хууль ёс, ялангуяа Бурханыг жишээ болгон авч үзье. Гаднын гэгээнтэн хувь заяанд нь хөндлөнгөөс оролцож байсан талаар хар арьстнуудад сэжиглэх түүхийн үндэслэл хангалттай байгаа билээ. Одоо ч гэсэн апартеидын дэглэмийн баримталж буй бурхнаас заяасан хувь заяаны үзэл бодол нь Христос шашны бус Годизмд дүрслэн гаргасан хэрэг явдалд үндэслэгдсэн билээ. Нэг талаас, Хэмийн хөвүүд, нөгөө талаас Шэмийн хамаатнууд. Нэг удаа хэлсэн бол өөрчилж болдоггүй хараал. Хууль ёсны хувьд гэвэл харуудад тэгш үндсэн дээр улс төрд оролцох эрх олгохоос татгалзаж байгаа арьсны үзэлтнүүд африкчууд хуулийг хүндэтгэдэггүй, энэ талаар гаж ойлголттой байдаг, өөрөөр хэлбэл, хувь хүн, хамт олны хоорондын маргаан зохицуулах аливаа үзэл баримтлалыг хүндэлж үздэггүй гэдгийг үндэслэл болгож байна.

	Апартеид дэглэмд зөөлхөн, либерал маягаар хандаж зарим үйл ажиллагаанд нь харамсахын зэрэгцээ түүнийг хүлээн зөвшөөрч, апартеидын зарим хэлбэр нь апартеид биш, статус-кво хангаж байгаа хэмээн үздэг хоёр нүүртнүүд ч харуудын ухаанд хууль гэсэн ойлголт байхгүй гэдгийг үндэс болгож байна. Шинжлэх ухааны эрхийг нь харгалзан үзвэл шинжлэх ухааны салбарт Нобелийн шагналд нэрийг нь дэвшүүлж болох зүрх шилжүүлэн суулгадаг нэрт мэс засалч хүний ийм төрлийн утга зохиолд өөрийн намтар хэлбэртэй саяхан оруулсан хувь нэмрийг би дурдмаар байна. Янз бүрийн түвшинд оюун ухаанаа байнга уралдуулж байгаа ч гэсэн африканчуудын оюун ухаанд ийм гунигтай үзэгдэл гарсаар байгаа нь Эдди Роугийн хэлснээр "тухайн цаг үеийн уламжлалт байр суурийг" бүрэн зөвшөөрсний үр дүн юм.

	Нэгэнт хүлээн зөвшөөрснөөр тэдний өвөг дээдэс "намбатай" сэхээтнүүд байсан билээ. Миний хамгийн иш татах дуртай жишээ болох Фридрих Вильгельм Гегель африк хүн амьдралаа ухамсартай объектив маягаар зохион байгуулах, тухайлбал Бурхан багш буюу Хууль ёсонд тухайн хүний хүсэл эрмэлзэл оршиж байгааг сонирхлын дагуу сонгож өөрийгөө хөтлөн авч явж чадах "хэмжээнд" хүрч хөгжөөгүй мэт буруу үзэл бодол илэрхийлж байсан. Тэр бээр цаашилбал: "Аль ч газрын африк хүн оршин бүхийдээ хөгжөөгүй нэгэн бөгөөд хувь хүн болон түгээмэл орчны хоорондын ялгааг гаргах түвшинд хүрээгүй: тийм учраас өөрөөс нь илүү үнэмлэхүй Хүмүн, Бусад болон Дээд юм байдаг гэдгийг мэдэхгүй, хүсэх л хэмжээнд байна." гэжээ. Энэ буруу үзлийг няцаах гэж цаг үрэх нь нэмэргүй тул би энэ үзлээс өөртөө зөвхөн нэг сургамж олж авсан. Түгээмэл зүйлийг өөр, дээд юм руу хандуулах чадвар нь хүний оюун ухааны ноён нуруу мөн хэмээн өнөөдөр ч үзэж байгаа хүмүүс үүнээс сургамж аваагүй л байна. Миний бодож байгаагаар, маш эрүүл саруул үзэл бодлын сургууль бий болж үүнийг эсэргүүцээд зогсоогүй энэхүү толгой эргүүлж зоригжуулах чадвартай боловч гаж буруу үлгэрийг харгалзахгүйгээр бие даан оновчтой бүтэц бүхий нийгэмлэгүүдийг байгуулан ажиллуулж байна.

	Африкчуудын талаар сэтгэл санаандаа зохиосон дүгнэлтийг үгүйсгэх хүслээ хазаарлаж нийгмийн олон түүхийн хоорондын ялгаатай бид ямар салбарт тулгарч байгааг тайван судлах боломж л бидэнд үлдэж байна. Гегель болон түүний дэмжигчдийн үзэж байгаагаар нийгмийн түүхэнд хэзээ ч мөнхийн огторгуйд хүчирхэг гаралт болно гэж төсөөлж байгаагүй болон төсөөлж байсанд хуваагдана. Энэхүү ялгааг эдийн засаг, уран бүтээл, нийгмийн харилцаа буюу шинжлэх ухааны ололтын салбарт, товчоор хэлбэл, туршилтаар шалгаж болох бүх төрлийн ажиллагаанд харж болох ба тэр ялгаа нь Хуучин гэрээнд тусгалаа олсон Адам, Евагийн дараах нүцгэнүүдийн хэрэг явдлаас үүссэн хараалын арьсны үзэлтэй холбоотой хор уршгаас огт өөр юм.

	Ийм харьцуулалт хийхэд бид нэг сонин хачин баримттай тулгарч байна. Колоничлолын өмнөх Африкийн олон янзын нийгмийн түүх - би үүнд Европ-Христос болон Араб-Лалын колоничлолыг аль алиныг хамруулж байна - тухайн нийгэм оршин тогтнож байх аль ч мөчид шашны асуудлаар бие биетэйгээ хэзээ ч дайтаж байгаагүй гэдэг нь маш тодорхой харуулж байна. Өөрөөр хэлбэл, хар үндэстэн хэзээ ч бусдыг дарлах буюу хүчээр өөрийн шашинд оруулах оролдлого хийдэггүй байсан. Эдийн засгийн болон улс төрийн шалтгаан байсан нь үнэн. Гэхдээ шашны шалтгаан байгаагүй. Магадгүй энэ ер бусын баримтаас Гегель өөрийнхөө дүгнэлтийг хийсэн байж болох юм, бид яаж мэдэх билээ. Орон нутгийн чанартай мөргөлдөөн нь өнөөг хүртэл ч явагдаж байдаг дэлхийн гол гол шашны цуст түүх тэдгээр нэрт гүн ухаантнуудын тодорхойлсончлон шашин бол дайн хийх замаар л өөрийгөө мэдэрдэг болдог гэсэн битүү сэжиг төрөхөд хүргэж байна.

	Загалмайтны аян дайн, жихад дайн бусдын болон бие биеийн иргэншлийг устгах үндэс тавьж, эртний нэгдмэл нийгмийн харилцааг хагалан бутаргаж, бүхэл бүтэн улс түмнүүдийн үзэл санааг хөл дороо гишгэн тэдний соёлыг үл харагдах бурхдын таалалд нийцүүлэн сүйтгэж байснаас хойш хэдэн зуун жил өнгөрч өнөөдөр 20 дугаар зуун төгсөх тийш явж байгаа энэ үед бид нийгмийн харилцаандаа шашны жаяг, номлолыг удирдлага болгосон улс түмэнтэй тулгарч байгаа нь харанхуй бүдүүлэг эрин үе энэ дэлхийг хэзээ ч орхин явж байгаагүй гэсэн бодол төрүүлж байна. Тухайн нутгийн хүн амын дийлэнх хэсэг болж буй уугуул үндэстнийг үргэлжлэн дарж байгаагаа бурхны сонголт хэмээн зөвтгөж байгаа нь үндэсний үзэл нэгдмэл хүчин зүйл болж байгаа ертөнцөд дэлхий нийтийг хамарсан даяаршсан харилцааг бүрдүүлэхэд аюул учруулж байна. Өөрөөр хэлбэл, ийм нийгэм орчин үеийн ертөнцөд орших орон зайгүй болжээ.

	Бид ч гэсэн өөрийн домогтой, гэхдээ бид хэзээ ч түүнийг бусдыг дарлах зориулалтаар ашиглаагүй. Бид мөн бодит ертөнцөд амьдарч байна. Энэхүү ертөнцийн бүрэн бүтэн байдлыг сэргээхийн тулд хар арьстнууд дээд зэргийн золиосонд сайн дурын үндсэн дээр өөрийгөө бэлтгэхээс өөр замгүй байна. Энэхүү ертөнцийн тухай домогт болон бодит талаас нь ярихдаа, үйлийн үртэй дайсанд, түүний хилийн гадна байгаа дэмжигчдэд, Африк ертөнцийн өдүүлсэн хоёрдмол санаатай үзэгдэл урт түүхтэйг, гэхдээ энэ түүхийн гуйвуулсан чиглэлийг дэмжигчдийн ихэнх нь үнэмшилгүй зүйлийг олон жилийн тэртээгээс таягдан хаяж сурсныг сануулах явдал бидний үүрэг, магадгүй, хамгийн сүүлчийн эвийг хичээсэн үүрэг юм.

	Манай Африк ертөнц, манай соёлын хур баялаг, гүн ухааны сэтгэлгээ эдүгээгийн арьсны үзэлтнүүдийн өвөг дээдэст тодорхой нөлөө үзүүлсэн, цагаан арьстнуудын өөрийнх нь уугуул нутагт хэд хэдэн хөдөлгөөн үүсэх үр үндэс болсон, тэр ч байтугай тэдний дунд цэвэр, бохир ч гэсэн янз янзын цутгалан бүтээж өгснийг чухамхүү энэ арьсны үзэлт нийгэмд сануулах нь илүү зохистой байх. Ийм янз бүрийн мөргөлдөөн, хариу үйлдлүүд нь, мэдээжийн хэрэг, аж амьдрал нь хайр найргүй механикчлагдаж буйн эсрэг тайвшрал олох гэж, амьдралын нууцын шинэ агуулгыг олох гэж, иргэншлийнх нь ялгуусан амжилтаас үүдсэн нийгмийн өвчнийг давахыг оролдож, соёлоо ер бусаар хөгжүүлэх шинэ чиглэлийг хичээнгүйлэн хайсны үр дүн юм. Энэ нь дэлхийн мэдлэгийн санд Африкийн оруулсан хувь нэмрийг гүнээ хүндэтгэхэд хүргэсэн боловч Африк ертөнцийг муулдаг заншлыг, ямартай ч зогсоогоогүй. Зарим газар энэ нь африк хүнийг шүтэх нь халаг байдал бий болгосон - Африкийн оршин суугч бүр хунтайж байх ёстой гэсэн үзлийн хамт африк хүнээс айж эмээх, үзэн ядах хандлага бий болсон.

	Харууд бидний эрхэмлэдэг гол зүйл ийм гайхалтай хариу үйлдэлд хөндөгдөхгүй байна. Яагаад гэвэл харууд өөрийгөө сайн мэдэх бөгөөд мэдэж байгаадаа сэтгэл ханамжтай байдаг. Харин Европын ертөнц эдгээр мөргөлдөөнөөр өөрийгөө шинээр тодорхойлохыг дээд зэргээр хичээн, тэр ч бүү хэл, Африк ертөнцийн туршлагад үнэлгээ өгөх ажиллагаа явуулж байх үедээ ч тэгж хичээж байжээ.

	Тэр үеийн Европын экспрессионизмийг бид жишээ болгон ашиглаж болно. Энэ хөдөлгөөн нь Африкийн урлаг, хөгжим, эгзэгтэй ёс заншлыг хамгийн харьцуулж болохгүй, хоорондоо гайхалтай үл зохицох үзэл санаа, үзэл суртал, нийгмийн хандлагуудын цуглуулга болох Фройд, Карл Маркс, Бакунин, Ницше, кокаин, чөлөөт хайр сэтгэл зэрэгтэй ижил нөлөөллийн хүрээтэй гэж үздэг. Тэгвэл өнгөрсөн болон өнөөгийн зууныг дамжин наад зах нь 40 жил үргэлжилсэн Бакота, Нимба, Йоруба, Догон, Дан зэргийн оюун санааны болон уян налархай оршихуй нь Европын гол төлөв Тевтоник болон Галлик үндэстний таалал болон хараалыг нэг зэрэг хүлээж байсныг гайхах юу байна. Гэвч хүнийг бүрэн чөлөөлөх гол зорилт хэвээр байгаа бөгөөд хүний далд нөөц боломжийг чөлөөлж өгөх нь шинэ ертөнц цогцлон байгуулах гантиг чулуу бэлтгэн одоогийн Европын гүн ухааны хязгаарлагдмал байдлыг хөрөнгөтний шинж чанараас ангижруулж шинэ эрэлхэг ертөнцөд шинэ нөхөрлөл бий болгох гэрлийг асааж өгөх болно. Тийм ээ, экспрессионизмын хөдөлгөөний хүрээнд илт фашизм, анархизм, хувьсгалт коммунизм мэт олон төрлийн үзэл багтаж байсан ба бодит байдалд Африкийг урьдын адил үл тоомсорлон болгоомжтой амсан, бүтнээр нь залгиж, буцаан гаргаж, өөрчлөн засаж, хэт магтаж тус тивийн бүтээлч ажиллагаа бужигнах үед харааж муучилж байсан.

	Тухайлбал, жүжигчин, зураач Оскар Кокошкийн хувьд бол Африкийн ёс заншлыг садизм, билгийн гаж харилцаа, ерөнхий сэтгэлийн ханамжийн чиглэлд голчлон хандуулсан. Энэ нь нийгмийн, хэрэг дээрээ ертөнцийн эсрэг дотроос нь төрсөн уур хилэнгээр дүүрэн Ницшегийн сүйрлийн үзэл рүү хувирч орсон. Харин Василий Кадинский Африкийн урлагийн зарчмыг "Шинж чанараараа олон улсын байх ёстой өргөн дэлгэр суурин дээр хөгжсөн урлагийн шинжлэх ухаан" гэж тодорхойлоод, "энэ нь сонирхолтой боловч зөвхөн Европын урлагийн онол бүтээхэд мэдээжийн хэрэг хангалтгүй" гэж нотолжээ. Түүний үзэж байгаагаар "урлагийн шинжлэх ухаан иж бүрэн нэгдэмжид хүрсэн урлагийн хүрээнээс хальж хүн болон бурхны нэгдмэл байдлыг хамрах" ёстой ажээ. Арав юм уу хорин жилийн дараа Европын урлагийн нийслэл хотуудад 100 жилийн ойг нь тэмдэглэх энэхүү хөдөлгөөнөөс төрсөн нь гайхалтай байдаг. 

	Модиглиани, Матисс, Гоген, Пикассо, Бранкузи зэрэг Европын агаа зураачид ямар нэгэн хэмжээгээр Африкийн болон Полинезийн урлагийг шүтэж байсан. Йоханн Бехер ч экспрессионист бүтээлдээ бүх гажуудлыг, түүний дотор "негр омгийнхон, чичрэг өвчин, сүрьеэ, бэлгийн халдварт өвчин, оюун ухааны биет гажиг зэргийг" устган шинэ ертөнц байгуулна хэмээн тангараглаж, "тэдгээртэй тэмцэж бүгдийг нь үгүй хийнэ" гэж бичсэн билээ. Энэ дайчин тунхаглалтай зэрэгцэн Экспрессионист хөдөлгөөнийг хэзээ ч сонирхож байгаагүй, түүний гишүүн байгаагүй Германы өөр нэг урам зоригтон Лео Фробениус Йоруба үндэстний өлгий болох Иле-Ифе хэмээх газар очиж түүний үзэсгэлэнт байдал, Йоруба үндэстний оюун ухаан, уран бүтээлийн талаар гүнзгий сэтгэгдэлтэй иржээ. Энэхүү үндэстний талаар тэр бээр:

	"Бидний өмнө маш гоё хар ногоон балтай, хүрлээр цутгасан, эртний нарийн хийцийн амьд юм шиг толгой зогсож байв. Энэ бол Олокун буюу Атлантын африк Посейдон бурхан тэр чигээрээ байсан юм." гэж бичжээ.

	Түгээмэл агуу юмны тухай бодохоор өндөр сэтгэгдэл төрүүлсэн бүтээлийг туурвисан хүмүүсийн талаар түүний бичсэн зүйлийг та бүхэнд бас дуулгая:

	"Атлантисийн эзэнт гүрний захирагч, хаантнаас үлдсэн толгойн өмнө би сэтгэл ихэд догдлон хэдэн минут зогсов. Надтай хамт явж байсан хүмүүс мөн биширчээ. Бид үгссэн мэт цөмөөрөө дуугүй зогсоцгоов. Дараа нь би орчноо эргүүлдэн харсан чинь "өргөмжит лам"-ын шавь нар, Они гэгээнтний найз нөхөд, түүний ухаантай түшмэлүүд гээд баахан харууд тойрон зогсож байв. Ухаан мулгуу, адгийн шаар болсон энэ хэсэг хүн ийм үзэсгэлэнт зүйлийг манах үүрэг гүйцэтгэж байгаа юм байна гэж бодохоос сэтгэл гутраад явчихлаа."

	Манаач нарынх нь эс дүйж байгааг үндэс болгон өмчийг эзэнгүйдүүлэх замбараагүй маргаан болгох санаа илт байна. Энэ нь Ван Лвык Лоугийн үхлийн чанартай бүрхэг домогт бүтээлийг төрүүлсэн бусад эрүүл бус нөхцөл байдлыг санагдуулна. Нацизмыг дэмжигч байсан энэ хүн өөрийн нутгийн арьсны хэт үзэлтнүүдийг буруушааж бичихдээ:

	"Бурхан минь, "өөрийнх" гэж юу болохыг бидэнд бодуулж сургаач, Бурхан багш минь, бидэнд бодох чадвар хайрлаач. Тэгээд хар, бор, цагаан арьстнуудыг үзэн ядах явдлыг устгаач: үүнийг болон үүний шалтгааныг төгсгөл болгооч, би таны шийдвэрийг хүсэж байна". Ван Лвыкийн мундаг РАКА туульс энэхүү балар эртний айдсын цагаан савыг онгичих нь баталгаатай байсан. Арьсны үзэлтний дурсамжийн үндсэн дээр бичигдсэн хурц шүүмжлэл төрүүлэх уршигтай энэ бүтээл бүх нийтийн бүдүүлэг байдал багасах төлөв, сүйрлийн тав дахь морьтон болох хар арьстан доголон мориор өмнөд зүг рүү чиглэх тухай африкан хүний үзлийг тэжээх болно.

	Хар арьстны уучлах чадвар дэлхий ертөнцийн хувьд том сургамж болох ёстой. Миний бодож байгаагаар энэ чадвар нь тэдний ертөнцийг үзэх үзэл болон жинхэнэ шашин шүтлэгээс нь үүдэн гарсан ёс зүйн дүрэмтэй холбоотой бөгөөд эдгээр нь гадаадынхны сүсэг, тэдний угсаатны туйлын төвч үзлийн тоосонд дарагдаж байсан ч хэзээ ч бүрэн арилж байгаагүй болно. Арьсны үзлийг мушгин гуйвуулахыг хүсээгүй, хар арьстны эртний эх сурвалжийг эрс үгүйсгэх үзлийн томьёоллоор муулахаас ичдэггүй угсаатны зүйч Фробениус өөрөө ийм үзэлтэй байсан. Тэр бол Европын археологийн дээрэмчдийн урт эгнээнд зогсож байсан нэгэн жигшүүрт тонуулчин.

	Европын музейнүүд Европын энэхүү ханашгүй хүслийг нотлон харуулж байна. Гурав дахь ертөнцийн орнуудын Соёлын яамд болон ЮНЕСКО мэт байгууллагын бухимдал нь хулгайлсан зүйлийг хүлээн авагчдын зөрүүд, хэргээ давтдаг занг үргэлжлэн илчилсээр байна. Харуудын байгууллага, хар арьстан удирдагчид, эрдэмтэд өнөөдөр ч Фробениусыг хүндэтгэсээр байгаа нь хачирхалтай биш гэж үү? Түүний ойг тэмдэглэх нэрийдлээр хар тивд сэхээтнүүдийн уулзалт, симпозиум зохион явуулж, түүний арьсны үзлийн талаарх номлол, гүтгэлэг Африкийг судалж мэдэхэд түүний оруулсан хувь нэмрийг болон хүн төрөлхтний соёл, нийгмийг ойлгоход түүний гүйцэтгэсэн үүргийг түүний төгс бус мэдлэгийг үл харгалзан умартуулж болохгүй гэж байгаа нь зугаатай биш үү?

	Энэ бол эртний колоничлогдсон үндэстнүүдийн харилцаанд өнөөдөр мэдрэгдэж байдаг яг тийм бөөн зүрх зориг. Тийм үндэстний зарим нь суурьшил буюу плантацийн колоничлолын хамгийн харгис хэлбэрт өртсөн ба шунал, мөлжлөг ихсэхийн хэрээр хүний зан чанар муудаж, үйлдвэрлэлийн нормыг тасалдуулбал хүний чих, гар, хамраар нөхөн төлдөг хэмжээнд хүрсэн байна. Газар шороонд нь гэмгүй золиос бологсод хийгээд үл тоогдсон үйлийн үртийн үй олон цогцос хэвтэж байгаа, эрх чөлөөний төлөө тэмцэж зовлон эдэлсэн үндэстнүүд өнөөдөр өмнөх боолчлогчидтойгоо зэрэгцэн аж төрж, тэр ч бүү хэл, дөнгөж дөрөв тавхан жилийн өмнө анд нөхөд, төрөл төрөгсдийг нь хядахдаа албадан гэрч болгож байсан тэр хүмүүстэй хамтран хувь заяагаа тодорхойлж байна. Христос шашинтны өгөөмөр сэтгэлээс гадна тэд цаадуултайгаа амьдралаа шинээр цогцлон байгуулах, юмаа хуваалцахдаа баяртай байна. Энэхүү хамтын ажиллагааны үзэл санааг нэгэн тусгай үүлдрийн удирдагчдын хувийн эрх ашгаа сэргийлэх үүднээс эртнээс буулт хийж тохирсон, орхин явж буй дарангуйлагчдын цэвэр гутлыг өөрийн зорилгоор ашиглах гэсэн урван тэрсэлсэн залийнх нь хувьд хэрэгсэхгүй байхад амархан. Олон тохиолдолд энэ нь үнэн гэдгийг хүлээн зөвшөөрөх хэрэгтэй. Хар тивийн олон түмний хүсэл эрмэлзлийг дэмжиж байгаа, мөн ижил улс төрийн гүн ухаан баримталж байгаа дэглэмүүдийн жишээ бидэнд бас байна. Ямар ч байсан эцсийн шийдвэрийг ард түмэн өөрөө гаргана, тэдний харилцаанаас шалтгаалан энэ мэт аливаа ажиглалт ямар нэгэн үнэ цэнтэй болох учиртай. Энэхүү үзэгдлийг анхааралдаа авах шаардлагатай гэдгийг л энд тэмдэглэе.

	Одоо ч хүртэл Европын зарим улс түмэн эрх чөлөөгөө олсноос нь хойш хоёр зуу гаруй жил өнгөрсөн боловч бусад үндэстний дарлалд байснаа яруу тод санасаар байгаа тул соёл, нийгэм, улс төрийн салбарт аймшигт өшөө хонзон авах ажиллагааг энэ мөчид ч гэсэн хуучин байлдан дагуулагчдын удмууд явуулж байна. Харийн дарлалд байсан хатуу хэрцгий түүхийг өдөр тутмын сануулга болгон хөшөө, парк, музей, сүм, бичиг баримт, модон баримал, гэрэл зурагт буулган тусгаж, сум ул нэвтрэх шилэн хайрцагт үзмэр болгон тавьсан хэд хэдэн улсад би очиж байсан. Хамгийн сонин нь байлдан дагуулагч үндэстний статус буурч, харь үндэстэн болж зовлон амсаж, хязгаарлагдмал эрх, эрх ямба, нийгмийн статустай болж туйлын ядарсан үндэстний байдлыг уруу царай, доошоо унжсан мөр, уучлалт хүссэн байдалтай сүүлийн дарангуйлагчтай үе үе уулзаж ярилцах зайлшгүй тохиолдолд хүлцэнгүй байдлаар илэрч байна. Тийм ээ, энэ бүхнийг би үзсэн, энэ талаар олон зүйл бичигдэж олон улсын хурал цуглаанаар хэлэлцэж байсан. Хийсвэр маягаар үүний яруу найргийн шударга чанарыг хүлээн зөвшөөрөх боловч төрөхөд нь амьдрал хайрласан эцгийн хийсэн алдааны уршиг 10, 12 дугаар үеийн үр хүүхдийнх нь амьдралын турш мэдрэгдээд байгаагаас амьдрал хайрласан явдал илүү хүмүүнлэг сайн явдал байсан гэж үү хэмээн өөрийн эрхгүй гайхаж байна.

	Бага үндэстнүүдийн угсаа болон соёлын бахархлыг дарах уламжлалтай учрахад ийм түүх шинээрээ ойд хадгалагдсан манай өөрсдийн нийгэм рүү хандаж хуучин хөгжин цэцэглэж байсан хамтлагаас үлдсэн балгас яруу тод буруушаасаар байгаа бөгөөд колоничлолын болон арьсны үзэлт дэглэмийн богино ухаантай бодлогоос үүдэлтэй хуйхалсан газрын стратегийн утаа гарсаар байна.

	Гэвч олон гудамж хуучин дарангуйлагчдын нэрээр нэрлэгдэн, тэдний хөшөө болон дарлалын бусад билэг тэмдэг хотын талбайг чимж байна. Бүрэн итгэлтэй ард түмний ухамсарт тэдгээр нь зөвхөн гоёл чимэглэл, сарьсан багваахай, тагтаа шувуу цуглардаг газар мэт ойлголт байна. Номын сангуудад ямар ч цэвэрлэгээ хийгээгүй, тийм учраас шинэ залуу үеийнхэн Фробениус, Хьюм, Гегель, Монтескью болон бусдын бүтээлтэй чөлөөтэй танилцаж байна.

	Номын хяналтын карт дээр "Болгоомжтой бай. Энэ бүтээл яс үндэсний хувьд өөрийгөө хүндэтгэх явдалд тань аюултай" гэсэн бичиг байхгүй байна. Гэвч том, жижиг хэмжээнд хамт олон, байгууллага, хувь хүний түвшинд зохицон амьдарч байгаагийн энэхүү баримт нотолгоог харуудын тэвчээр, шүүмжлэлгүй хандах чадвар хязгааргүй гэж үзэж болохгүй. Эдгээр баримт нотолгоо нь нэг ёсны туршилтын талбай, өрийн хуримтлал, тодорхой хариу хүлээсэн шууд бус санал юм. Эдгээр нь нэг нүхэнд зоосон баригдаж дуусаагүй гүүрний хэсгүүд бөгөөд барилгачид материйн хуулийг дагах эсэхээс үл шалтгаалан тодорхой цэгт хүрээд нурж унах бөгөөд энэ нь сэжиг, бухимдал, үзэн ядах үзлийн ангалыг улам хөлгүй болно. Энэхүү туршилтын талбай нь бидний хувьд Өмнөд Африк бөгөөд энэхүү дундад зууны аллага хядлага, бүдүүлэг сэжгийн хуаранд энх тайвныг эрхэмлэгч бүх хүчин сонголт хийх хэрэгтэй. Өмнөд Африкийг орчин үеийн ертөнцөд хамруулж, хүмүүс хоорондын түншлэлийн үзэл санааны хүрээнд багтах зүй зохистой төр улс болгон хувиргах хэрэгтэй.

	Энэхүү чадварыг манай тивийн чөлөөлөгдсөн хар улс түмэн бүр илтгэн харуулсан билээ. Эсвэл Өмнөд Африкийн ард түмнийг өвдөг сөхрүүлж, хүмүүнлэгийн үүднээс хүлээн зөвшөөрөхийг бүх талаар татгалзах замаар олонхын стратегийг хэрэгжүүлэх дотоод асуудлуудаа гаднын оролцоогүй шийдвэрлэх хэрэгтэй. Аль ч сонголт хийсэн энэ хүмүүнлэг бус доромжлол нь бидний 20 дугаар зууны ухамсрыг даган янз бүрийн соёлтой улс түмэн ёс төгөлдөр тэмдэглэж байгаа 21 дүгээр зуунд дамжин шилжихийг зөвшөөрөх ёсгүй.

	Тэр хуанли дэлхий нийтийг хамраагүй гэдгийг бид мэднэ, гэвч цаг хугацаа болон цаг үеийн шаардлага нийт дэлхийд хамаатай. Бидний амьдрал, үйл ажиллагаа, хүмүүнлэг чанарыг сорьж буй эдгээр шаардлага дотроос одоо хамгийн барьцгүй байгаа нь арьсны үзлийг устгах, хүний тэгш бус байдлыг устгах, холбогдох бүх бүтцийг задлан буулгах явдал гэж үзэж болно. Нобелийн шагнал бол түүнийг дагалдагч бүх нийтийн санал өгөх эрх ба энх тайвныг өргөмжилж байгаа явдал юм.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


2010 онs хэвлэл “НОБЕЛИЙН ШАГНАЛТНУУДЫН АЙЛДВАР” номын Өмнөх үг 

	Нобелийн шагналтнуудын айлдварыг орчуулж монгол уншигчдынхаа хүртээл болгох санааг анх сэдсэн хүн нь Л. Энх-Амгалан.

	Тэрээр Ленинградын (хуучны нэрээр) Улсын их сургуулийн сэтгүүлчийн ангийг төгсгөхдөө Нобелийн шагналтнуудын лекцийн асуудлаар дипломын ажил хийж хамгаалсан түүхтэй. Төгсөж ирээд сонин хэвлэлийн газар алба хаших зуур утга зохиолын салбарт Нобелийн шагнал хүртэгчдийн айлдвараас орчуулан 1980-аад оны сүүлчээс Утга зохиол урлаг сонинд нийтлүүлж эхэлжээ. Тэрээр Томас Манн, Уйльям Фолкнер, Ясунари Кавабата, Алберт Камю, Александр Солженыцин, Иосиф Бродский зэрэг нийт 14 зохиолчийн айлдварыг орчуулсан бөгөөд аль болох олон хүний лекцийг орчуулж нэгэн сэдэвт ном болгох санаагаа өвөрлөн явсаар эдүгээ бизнесч хүн болсны хувьд зарим орчуулгыг ивээн тэтгэж, хэвлэлийн зардлыг гаргаснаар энэ ном гарч буй юм. Өөрөөр хэлбэл монгол уншигчийг ийм номтой болгож буй гол буянтан бол яах аргагүй Л. Энх—Амгалан.

	Энэ эмхэтгэлд зөвхөн айлдвар төдийгүй нэлээд хэдэн хүний шагнал гардан авахдаа буюу хүлээн авалт дээр хэлсэн үгс орсон буй. 28 хуний тиймэрхүү үг айлдварын орчуулгыг Ц. Доржсүрэн, Д. Одон, 

	Б. Сувд (англи хэлнээс), 

	Л. Удвал (герман хэлнээс), 

	П. Нямаа (чех хэлнээс),

	Г. Жаргалсайхан (польш хэлнээс), 

	C. Батзаяа (унгар хэлнээс), 

	Я. Ганбаатар (хятад хэлнээс) нар хичээнгүйлэн гүйцэтгэсэн болно. Эмхэтгэгч би бээр М. Горбачев. А. Сахаров нарын лекцийг оросоос орчуулснаас гадна бүх хүний орчуулгыг хянан редакторласан болно.

	Энэ бол анхны ном учраас өдий төдий мэргэдийн сайхан айлдварыг оруулж эс чадсаныг уншигч болгоох буй за. Нөгөөтээгүүр ийм ажлыг хэн ч үргэлжлүүлэн хийхэд болохгүй гэхийн газаргүй, бидний гол зорилго бол энэ зүгийн зам мөрийг гаргах явдал байсан юм.

	Редактор Орхунт овогт Ц. Гомбосүрэн

